
DAVLAT MOLIYAVIY 
NAZORATI ORGANLARINING 

SAMARADORLIGINI OSHIRISH 
YO‘NALISHLARI

Zuparov Abzaljon Batirjonovich
O‘zbekiston Respublikasi Vazirlar Mahkamasi bosh mutaxassisi

Annotatsiya: Ushbu maqolada davlat moliyaviy nazorati organlari faoliyati samaradorligini oshirish yo‘na
lishlari va samaradorlikni oshirish metodikasi ishlab chiqishga qaratilgan tadqiqotlar bayoni keltirilgan. Shu
ningdek, O‘zbekiston Respublikasida davlat moliyaviy nazoratiga oid normativ-huquqiy hujjatlarni Oliy audit 
organlarining xalqaro standartlari (ISSAI) talablariga muvofiqlashtirish asosida davlat moliyaviy nazorati 
organlari faoliyati samaradorligini oshirishga oid ilmiy va amaliy tavsiyalar berilgan.

Kalit soʻzlar: budjet mablag‘i, davlat moliyaviy nazorati, samaradorlik, samaradorlik mezonlari, audit, moli-
yaviy nazorat.

Abstract: This article outlines the directions for enhancing the efficiency of state financial control bodies and 
the development of a methodology for improving efficiency. Scientific and practical recommendations are 
provided for improving the effectiveness of state financial control activities by aligning Uzbekistan's regulatory 
and legal documents with the requirements of international standards of supreme audit institutions (ISSAI).

Key words: budget funds, state financial control, efficiency, efficiency criteria, audit, financial control.

Аннотация: В данной статье изложены направления повышения эффективности деятельности органов 
государственного финансового контроля, а также разработки методики повышения эффективности. 
Приведены научные и практические рекомендatsiи по повышению эффективности работы органов 
государственного финансового контроля на основе приведения нормативно-правовых документов 
Республики Узбекистан в соответствие с требованиями международных стандартов высших органов 
аудита (ISSAI).

Ключевые слова: бюджетные средства, государственный финансовый контроль, эффективность, кри-
терии эффективности, аудит, финансовый контроль.

K I R I S H
Bugungi kunda dunyodagi chuqur iqtisodiy va siyosiy inqirozlar, o‘zaro turli ziddiyatli vaziyatlar barcha 

mamlakatlarning iqtisodiyotiga salbiy ta’sir ko‘rsatmoqda. Bunday murakkab vaziyatda barqaror iqtisodiy 
o‘sishni ta’minlagan holda xalqimizning erkin va farovon hayoti uchun qulay ekologik sharoitlarni yaratish, 
xalqaro standartlarga to‘liq javob beradigan ta’lim, tibbiyot va ijtimoiy himoya tizimini tashkil etish hamda mam-
lakat suvereniteti va xavfsizligini kafolatlash davlatning strategik maqsadi hisoblanadi.

Ma’lumki, yuqoridagi eng ulug‘vor maqsadlarni amalga oshirish bevosita davlat budjeti mablag‘lari hiso-
bidan moliyalashtiriladi. Shu nuqtai nazardan, davlat budjetini tasdiqlash, ajratilgan mablag‘larning to‘g‘ri va 
samarali ishlatilishi ustidan nazorat olib borish esa davlatning asosiy vazifalaridan biridir.

O‘zbekiston Respublikasi Prezidenti tomonidan olib borilayotgan ulkan islohotlar izchilligini ta’minlash va 
davlat budjeti mablag‘laridan oqilona foydalanish jarayonida moliyaviy nazoratning ilg‘or usullarini qo‘llash, 
mablag‘lardan foydalanish samaradorligini oshirish, xarajatlarni tejash, budjet mablag‘lari hisobidan amalga 
oshirilayotgan loyihalarning maqsadga muvofiqligi va natijadorligini ta’minlashda davlat moliyaviy nazorat 
organlarining profilaktik tadbirlarni olib borishi muhim ahamiyat kasb etadi.

Shu bois, davlat budjetidan ajratilayotgan mablag‘larning o‘z vaqtida o‘zlashtirilishi va maqsadli sarflanishi 
yuzasidan doimiy ravishda nazorat o‘rnatishda davlat moliyaviy nazorati organlari faoliyati samaradorligini 
oshirishga qaratilgan chora-tadbirlar ishlab chiqish, bu o‘z navbatida davlat moliyaviy nazorati samaradorligini 
zamon talablariga moslashtirish dolzarbligini yanada kuchaytirmoqda.

Bugungi kunda O‘zbekiston Respublikasida davlat moliyaviy nazorat faoliyatini amalga oshiruvchi tash-
kilotlar quyidagilar hisoblanadi: – O‘zbekiston Respublikasi Hisob palatasi; – O‘zbekiston Respublikasi Bosh 
prokuraturasining Iqtisodiy jinoyatlarga qarshi kurashish departamenti; – O‘zbekiston Respublikasi Iqtisodiyot 
va moliya vazirligi huzuridagi Davlat moliyaviy nazorati inspeksiyasi; – O‘zbekiston Respublikasi Vazirlar Mah-
kamasi huzuridagi Soliq qo‘mitasi; – Vazirlik va idoralarning ichki audit xizmatlari.

M A V Z U G A  O I D  A D A B I Y O T L A R  T A H L I L I .
Davlat moliyaviy nazorati organlarining samaradorligi yuzasidan ilmiy izlanishlar olib borgan olimlarning 

tadqiqotlariga murojaat qilsak, tizimli yondashuv va standart baholash usullaridan foydalanish moliyaviy nazorat 
organlari faoliyati samaradorligini ta’minlashning asosiy elementlari hisoblanadi (Temirov, 2023). Albatta, sama-
radorlikni ta’minlash uchun qat’iy intizom bo‘lishi zarur, deb hisoblaymiz.

Bogoslavskiyning (2015) fikriga ko‘ra, davlat moliya tizimi faoliyati samaradorligining asosiy elementla
ridan biri davlat moliyaviy nazorati bo‘lib, u qonunchilik va huquqiy-normativ hujjatlarga, davlat mablag‘la
ridan foydalanish normalari, standartlari va qoidalariga rioya etilishini nazorat qilish jarayonlaridan iboratdir. 
Ignatov (1999) nazorat organlari faoliyatining samaradorligi nazorat obyektlari faoliyati natijalariga asoslanishi 
kerakligini ta’kidlaydi. Samaradorlikni baholash mezonlari sifatida obyektlar faoliyatining yakuniy natijalari, 
ularning dinamikasi, resurslardan foydalanish darajasi va ulardan samarali foydalanish orqali natijalarni yax-
shilash ko‘rsatiladi. Salixov (2005) esa moliyaviy qonun buzilishlarini emas, balki o‘g‘irlik, suiste’mol qilish va 
o‘zlashtirish holatlarini aniqlashni nazorat tadbirlarining asosiy mezoni deb biladi.

Davlat moliyaviy nazorati organlarining samaradorligiga oid nazariy adabiyotlar tahlil qilinganda, iqti-
sodchilar o‘rtasida samaradorlik bo‘yicha yagona fikr mavjud emasligini ko‘rishimiz mumkin. Agapsov 
(2002) davlat moliyaviy nazoratida “samaradorlik”ni ikki xil ma’noda tushuntiradi: birinchisi, byudjet 
mablag‘laridan foydalanish samaradorligi; ikkinchisi, moliyaviy nazorat organlarining samaradorligi. 
Samaradorlikni oshirish auditorlarning amal qiladigan standartlari va qoidalarining sifat darajasiga bog‘liq 
(Eksharova, 2022). Brovkina (2010) “Moliyaviy nazorat organlarining asosiy vazifasi davlat qonunlari va Prezi-
dent farmonlari ijrosining qonuniyligi, byudjet mablag‘larining maqsadga muvofiqligini ta’minlash,” deb ta’kid-
laydi.

Serebryakovaning (2016) fikricha, nazorat har qanday tashkilotning faoliyati jarayonida muhim ahamiyatga 
ega. Stepashin va boshqalar (2004) davlat moliyaviy nazorati organlarining samaradorligi faqatgina o‘tkazilgan 
tadbirlar soniga emas, balki amalga oshirilgan nazorat choralari natijasiga asoslanishi lozimligini ta’kidlaydi.

Xulosa qilib aytganda, davlat moliyaviy nazorati organlarining samaradorligi ularning vazifalarini sifatli 
bajarishi, mamlakat iqtisodiy taraqqiyotiga ko‘maklashishi va resurslarni samarali taqsimlashi orqali ta’minla-
nadi. Ushbu tizim qonunchilik va xalqaro standartlarga rioya qilgan holda amalga oshirilishi kerak.

T A D Q I Q O T  M E T O D O L O G I YA S I
Maqolani tayyorlash jarayonida davlat moliyaviy nazorati organlarining samaradorligi hamda samarador-

likni ta’minlash bo‘yicha mahalliy va xorijiy olimlarning tadqiqotlari o‘rganildi. Shu bilan birga, ma’lumotlarni 
o‘rganish davomida abstrakt mantiqiy fikrlash, induksiya, deduksiya, kuzatish, qiyosiy tahlil, guruhlash va 
taqqoslash usullaridan foydalanildi.

T A H L I L  V A  N A T I J A L A R
Rivojlanishning dastlabki bosqichlarida davlat moliyaviy nazorati organlarining asosiy funksiyalari, qoida 

tariqasida, davlat organlariga byudjet mablag‘larini ajratish bo‘yicha buyurtmalarga ruxsat berish, davlat xarajat-
larining qonuniyligi hamda byudjet xarajatlarining sarflanishi to‘g‘risidagi hisobotlarning tayyorlanishini nazorat 
qilishdan iborat bo‘lgan (Mirzoev, 2022). Vaqt o‘tishi va davlat moliyasini boshqarish tizimining rivojlanishi bilan 
bu funksiyalar zamonaviy iqtisodiyot va jamiyat ehtiyojlarini yaxshiroq qondirish uchun o‘zgartirilishi va to‘ldiri
lishiga ehtiyoj sezila boshlandi (Temirov, 2023).

Rivojlangan mamlakatlarning moliyaviy nazorat organlari mamlakatning konstitutsiyasiga, qonunlariga 
hamda Oliy audit organlarining xalqaro standartlariga (ISSAI) qat’iy amal qiladi. Shuningdek, barcha mam-
lakatlarning moliyaviy nazorat organlarining asosiy tamoyillari quyidagilarni o‘z ichiga oladi (1-rasm).

ObyektivlikMustaqillik

Professionallik
Qonun va 

qoidalarga rioya 
qilih

Doimiy 
takomillashtirish

Shaffoflik va 
hisobdorlik

Samaradorlik 
va natijadorlik

1-rasm. Rivojlangan mamlakatlar moliyaviy nazorat organlarining asosiy tamoyillari.

Shuni ta’kidlash lozimki, moliyaviy nazorat organlarining asosiy tamoyillari jahon moliya tizimlarida stan-
dartlashtirilgan va moliyaviy tartib-qoidalarning samarali amalga oshirilishini ta’minlash uchun ishlatiladi. 
O‘zbekistonda ham moliyaviy nazorat organlarining mazkur asosiy tamoyillari asosida qonunchilik hujjatlari 
modernizatsiya qilinmoqda.

Ta’kidlash kerakki, so‘nggi yillarda O‘zbekistonda davlat moliyaviy nazorati organlarining samaradorligini 
oshirish bo‘yicha keng ko‘lamli ma’muriy islohotlar amalga oshirildi va bu ishlar davom etmoqda. Jumladan:

Qonunchilik bazasini takomillashtirish bo‘yicha: Davlat moliyaviy nazoratining huquqiy asoslarini mustah-
kamlash va xalqaro standartlar talablariga moslashtirish, faoliyatning ochiqligi va shaffofligini oshirish, amalga 
oshiriladigan nazorat tadbirlarining maqsadlari va tartibini belgilash yuzasidan yangi qonunlar va norma-
tiv-huquqiy hujjatlar qabul qilindi.

Hozirda, O‘zbekiston Respublikasi Vazirlar Mahkamasining “Vazirlik va idoralarda ichki audit xizmatlari 
faoliyatini yanada takomillashtirish chora-tadbirlari to‘g‘risida”gi qarori loyihasi manfaatdor vazirlik va idoralar 
bilan kelishilib, jamoatchilik muhokamasiga kiritilgan1.

Kadrlar salohiyatini oshirish bo‘yicha: Davlat moliyaviy nazorati inspeksiyasi hamda vazirlik va 
idoralarning ichki audit xizmatlari xodimlarining malakasini sertifikatlash tartibi joriy qilindi. 

O‘zbekiston Auditorlar palatasi bilan birgalikda ichki audit milliy malaka sertifikatini berish bo‘yicha malaka 
imtihonlarida foydalaniladigan test savollari bazasi to‘liq qayta ko‘rib chiqildi va yangilandi2.

Axborot texnologiyalarini joriy etish bo‘yicha: O‘zbekiston Respublikasi Prezidentining 2021-yil  
27-avgustdagi “Davlat moliyaviy nazorati tizimini yanada takomillashtirish chora-tadbirlari to‘g‘risida”gi  
PF-6300-sonli Farmoniga asosan, Hisob palatasining “Davlat auditi” dasturiy kompleksi ishga tushirildi. Das-
turiy kompleksdan ko‘zlangan asosiy maqsad – byudjet tashkilotlaridagi tekshiruvlarni tartibga solish, nazorat 
tadbirlarining samaradorligini oshirish va nazorat jarayonlarida inson omilini kamaytirish.

2022 yildan boshlab, barcha davlat moliyaviy nazorati tadbirlari, shu jumladan ichki audit xizmatlarining 
audit tadbirlari, majburiy tartibda “Davlat auditi” dasturiy kompleksida ro‘yxatga olinmoqda.

Joriy qilingan yangi tizim orqali byudjet tashkilotlarining huquqlari himoya qilinadi, qayta-qayta tekshirishlar 
o‘tkazilishining oldi olinadi va ularda faoliyatga asossiz aralashuvlar bartaraf etiladi. Dasturiy kompleksning 

1	 Tuzilgan ma’lumot quyidagicha: 2021-2024 yillar davomida davlat moliyaviy nazoratini takomillashtirish maqsadida O‘zbekiston  
Respublikasining bir nechta qonunlariga tegishli o‘zgartirish va qo‘shimchalar kiritildi. Shuningdek, O‘zbekiston Respublikasi 
Prezidenti tomonidan 3 ta Farmon va Qaror, Vazirlar Mahkamasi tomonidan esa 4 ta qaror qabul qilindi.

2	 Ma’lumot uchun: Ichki audit milliy malaka sertifikatini olish uchun malaka imtihonlari 2023-yilning iyun oyidan boshlab har oyning 
oxirgi o‘n kunligida o‘tkazib kelinmoqda. 2024-yil 1-iyul holatiga ko‘ra, malaka imtihonlarini topshirgan talabgorlarning 622 nafari milliy 
malaka sertifikatini olgan. 2024-yilning birinchi yarim yilligida esa 331 nafar talabgor imtihon topshirgan bo‘lib, ularning 150 nafari 
(45%) milliy malaka sertifikatiga ega bo‘lgan.

ishga tushirilishi moliyaviy nazorat organlarining faoliyatini tartibga solish, korrupsiyaga qarshi kurashish, 
byudjet mablag‘laridan samarali foydalanish va vertikal nazorat tizimini o‘rnatish imkonini beradi.

Shuningdek, byudjet tashkilotlari o‘zlarida o‘tkazilgan davlat moliyaviy nazorati tadbirlari yuzasidan yozma 
fikrlarini “Davlat auditi” dasturiy ta’minotiga kiritish va nazorat tadbirlari yakunlariga baho berish imkoniyatiga 
ega bo‘ladilar. Bu esa nazorat tadbirlarining xolisligini oshiradi va tekshiruvchilarning mas’uliyatini kuchaytiradi3.

Davlat moliyaviy nazorat organlarining faoliyatini baholash: Vazirlik va idoralarda tashkil etilgan ichki 
audit xizmatlarining faoliyatini baholash tartibi joriy etildi. Ushbu tartibga ko‘ra, ichki audit xizmatlari faoliyatining 
sifat darajasi 90% va undan yuqori bo‘lsa “yuqori”, 70-90% oralig‘ida bo‘lsa “o‘rta”, 70% dan kam bo‘lsa “past” 
deb baholanadi.

2024-yilning birinchi yarim yilligida 6 ta vazirlik ichki audit xizmatlarining faoliyatlari qonunchilik hujjatlariga 
muvofiqligi bo‘yicha baholandi. Natijalar bo‘yicha Suv xo‘jaligi va Ekologiya vazirliklarining faoliyatlari “past” deb 
baholandi, boshqa vazirliklarning ko‘rsatkichlari esa “o‘rta” darajada qayd etildi4.

Yuqoridagilardan ko‘rinib turibdiki, O‘zbekistonda davlat moliyaviy nazoratining samaradorligini oshirish 
bo‘yicha olib borilayotgan islohotlar yangi bosqichga erishilganligini ko‘rsatib, bu sohada chuqur ilmiy izlan-
ishlar olib borish zarurligini anglatmoqda. Davlat moliyaviy nazorati organlarining faoliyatini takomillashtirish 
moliyaviy intizomni yaxshilash, davlat byudjetining samaradorligini oshirish va korrupsiyaga qarshi kurashda 
muhim ahamiyatga ega. Qonunchilik hujjatlarini xalqaro standartlarga moslashtirish, axborot texnologiyalarini 
keng joriy qilish va malakali kadrlar tayyorlash orqali moliyaviy nazorat tizimini takomillashtirish zarur.

Shu bilan birga, tadqiqot va tahlillar, xorijiy tajribalarni o‘rganish va zamonaviy texnologiyalarni joriy etish 
mazkur sohada muhimdir. Bu orqali moliyaviy nazoratning samaradorligi va shaffofligi yanada oshadi.

11.	 Ўзбекистон Республикасининг Бюджет кодекси https://lex.uz
12.	 Ўзбекистон Республикаси Президентининг 2021 йил 27 августдаги “Давлат молиявий назорати тизимини янада 

такомиллаштириш чора-тадбирлари тўғрисида”ги ПФ-6300-сон Фармони https://lex.uz
13.	 https://regulation.gov.uz 
14.	 https://gov.uz 
15.	 https://www.imv.uz  
16.	 http://www.ach.gov.uz   

3	 Ma’lumot uchun: “Davlat auditi” dasturiy kompleksida ro‘yxatga olinmagan nazorat tadbirlarini o‘tkazishga yo‘l qo‘yilmaydi va bunday 
nazorat tadbirlari noqonuniy hisoblanadi.

4	 Ma’lumot uchun: Bugungi kunda jami 33 ta tashkilotda, jumladan, 16 ta vazirlik, 4 ta qo‘mita, 8 ta agentlik va 5 ta boshqa tashkilot-
larda ichki audit xizmatlari faoliyat olib bormoqda.

Manzilimiz: Toshkent shahar, Mirzo Ulug‘bek tumani 
Kumushkon koʻchasi, 26-uy. 

